
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Leticia San Martín Rodríguez andreak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko:
Zioen azalpena
Osasungintza da ongizate-estatuaren funtsezko oinarrietako bat, eta osasungintzako profesionalen behar bezalako zuzkidura eginez soilik bermatu ahal izanen dugu merezi duten arreta jasotzen dutela Nafarroako herritarrek, euren bizilekua zein ere den.
Osasunbidea-Nafarroako Osasun Zerbitzuak urteak daramatza osasungintzako profesionalen eskasiaren arazoari aurre egiten, batez ere landa-eremuetan, eskualdeko ospitaleetan eta eskari handiko baina profesionalen eskaintza urriko espezialitate medikoetan. Herritarrendako ondorio negatiboak agerikoak dira, zailtasunak baitaude osasun-zerbitzuen eskuragarritasunari eta lurralde-desorekari dagokienez.
Nafarrek osasun-zerbitzuak jasotzeko ekitatea arriskuan jartzeaz gain, errealitate horrek orobat eragiten dio osasun-ekipoen egonkortasunari, zeren gainkarga asistentziala eta osasungintzako profesionalen gehiegizko txandatzea sortzen baitu, eta horrek eragina du asistentziaren jarraitutasunean eta pazienteen nahiz profesionalen gogobetetzean.
Problematika hori arintzen saiatzeko hainbat neurri jar daitezke abian: pizgarri ekonomikoak, lan-baldintza hobeagoak, garapen profesionalerako aukerak eta osasungintzako langileak fidelizatzeko bestelako estrategia batzuk.
Hori dela-eta, kontuan hartuta gure foru-erkidegoko osasun-sistema publikoak zer-nolako zailtasunak dauzkan gaur egun lanpostu batzuk betetzeko, argi dago Nafarroan orain arte ezarri diren konponbideak ez direla aski izan.
Horregatik, testuinguru honetan, inoiz baino beharrezkoagoa da "betetzen zailak diren lanpostuak" egiaz betetzen direla  sustatzeko mekanismoak ezartzea. Helburua izanen litzateke, finean, osasun-sistemarako sarbidea hobetzea eta lurralde-ekitatea ziurtatzea Nafarroan osasun-zerbitzuen prestazioa dela-eta.
Horrek berekin ekar dezake hobekuntza ekonomikoak egitea, baina baita bestelako neurri batzuk hartzea ere, destino profesionalaren hautaketan eragina duten faktoreak aintzat hartzen dituztenak, hala nola, lanaren eta bizitza pertsonalaren arteko kontziliazioa, formakuntza-pizgarriak, etxebizitza izatea, kontratu-egonkortasuna eta errekonozimendu profesionala, esaterako. Hori dela eta, erabaki proposamen hau aurkezten dugu:
Nafarroako Parlamentuak Nafarroako Gobernua premiatzen du modu argi eta objektiboan defini ditzan betetzen zailak diren lanpostuak, aintzat hartuta, besteak beste, horien kokapen geografikoa, espezialitate jakin batzuetako profesionalen eskasia eta eskari asistentziala, eta pizgarri espezifikoen sistema bat ezar dezan Osasunbidea-Nafarroako Osasun Zerbitzuan lanpostu mota horiek betetzeko.

